
Il-Kumitat iltaqa' fil-Parlament, il-Belt Valletta, fil-3:07 p.m.






MINUTI

Il-Minuti tal-laqgħa Nru 2 li saret fil-5 ta’ Ġunju, 2018 ġew ikkonfermati

IĊ-CHAIRPERSON (Onor. Edward Zammit Lewis): Sinjuri, nistgħu nibdew id-diskussjoni dwar l-ewwel persuna nominata.

ONOR. CARMELO MIFSUD BONNICI: Sur President, qabel nibdew xtaqt nagħmel punt.  L-Oppożizzjoni qiegħda tinnota li meta jkun hemm dawn in-nomini, il-line ministries qed jibagħtu CVs li mhumiex twal. Bir-rispett kollu imma fil-każ tal-ewwel Sinjura li se tidher quddiemna llum, min-naħa tal-Oppożizzjoni kellna nagħmlu l-mistoqsijiet ritwali u nitolbuha biex iġġib is-CV tagħha. Fil-każ tat-tieni kandidat, naħseb li anke ġuvnott ta’ 16 jew 17-il sena u li jkun se jagħmel l-ewwel applikazzjoni biex isib xogħol jew biex jidħol l-Università, jagħmel CV aħjar. Nafu li din mhux xi ħaġa li tiġi mill-President tal-Kumitat. Jien ngħid li bħala Kumitat għandna niktbu lill-Ministeri u ngħidulhom li aħna fformolajna protokoll li jinkludi CV dettaljat ħafna, kif kienet oriġinarjament tas-Sur Ronald Micallef. 

Barra minn hekk, jien m’għamiltx mistoqsijiet fuq il-criminal record tagħhom, però nnotajt li min-naħa tal-Gvern saret mistoqsija dwar il-criminal record. Għalhekk nistgħu nibagħtu lill-Ministeri kollha u ninformawhom li bħala regola għandhom jibagħtu CV dettaljat dwar il-persuna nominata għax inħossu li ma nistgħux nagħmlu skrutinju fuq erba’ linji. Issa jekk il-Gvern ma jkunx irid jagħtina l-informazzjoni ngħidu li ma jridx jagħtina l-informazzjoni. Imma inti taf li jien diġà issoleċitajt dawn l-affarijiet.

IĊ-CHAIRPERSON: Nikkonferma li inti kellimtni fuq din il-kwestjoni b’mod informali. Jien se nkun ċar; din il-ħaġa nnotajtha wkoll meta qrajt dik is-CV partikolari u kellimt b’mod informali lis-Sur Scicluna. Naċċertak li jien ġbidt l-attenzjoni sabiex il-persuni nominati jibdew jipproduċu CV aktar dettaljat. Però naħseb li naqbel miegħek li wasal iż-żmien li bħala President ta’ dan il-Kumitat nifformola ittra u nibagħtha lill-Ministeri kollha sabiex nissottolinea dawn in-nuqqasijiet. Fl-aħħar mill-aħħar imbagħad hija fid-diskrezzjoni tal-Ministeru partikolari x’jibgħat u ma jibgħatx. 
Wasal iż-żmien li nibagħtu a standard letter lill-Ministeri biex nindikaw l-affarijiet li nirrikjedu mal-applikazzjoni għax imbagħad, ladarba jien u l-Iskrivan tal-Kamra nirċievu l-komunikazzjoni, mill-ewwel tiskatta l-proċedura bil-liġi u jkollna numru ta’ ġranet bħala żmien sabiex nilqgħu quddiemna dik in-nomina. Għalhekk huwa importanti li jkollna l-informazzjoni mill-ewwel ħalli l-iskrutinju jkun jista’ jsir bil-mod serju kif għandu jkun. L-Onor. Mallia.

ONOR. EMANUEL MALLIA: Sur President, filwaqt li nifhem id-diffikultà li hemm, anke minħabba l-artikolu ad hoc tiegħek u tal-Iskrivan tal-Kamra, però naqbel ħafna mal-Onor. Mifsud Bonnici. Naħseb li aktar milli ittra ma jkun hemm xejn ħażin li nagħmlu protokoll u ngħidu li bħala minimum requirements aħna nitolbu li jkollna pereżempju l-fedina penali u CV dettaljat biex ikollna l-laħam fuqhiex naħdmu. Aħna m’aħniex kumitat li għandu joqgħod jagħmel il-fact finding hu u għalhekk dak li huwa bażiku għandu jingħata u jingħata b’ċertu dettall. Aħna ma nkunux nafu min jitfa’ n-nomina. Pereżempju din is-Sinjura ma nafhiex personalment għalkemm naf min hi, imma s-Sinjur l-ieħor, jekk jidħol minn din il-Kamra lanqas biss nagħrfu għax m’għandix idea min hu. Allura importanti li jkollna ċerta informazzjoni fuq dawn in-nies. Jien naħseb li huwa tajjeb dak li qed jgħid il-kollega fuq li jkollna dan il-protokoll u li jkollna dawn l-istandards.

IĊ-CHAIRPERSON: Se nifformola komunika f’dan is-sens u nibgħathielkom biex tapprovawha.

ONOR. CARMELO MIFSUD BONNICI: L-Oppożizzjoni tirreġistra s-sodisfazzjon u l-qbil tagħha. Grazzi.


SMIGĦ FIR-RIGWARD TAN-NOMINA TAN-NON EXECUTIVE CHAIR TAL-AWTORITÀ MALTIJA DWAR IL-LOGĦOB

Nomina tas-Sinjura Marlene Seychell bħala Non Executive Chair tal-Awtorità Maltija dwar il-Logħob

IĊ-CHAIRPERSON: Għandkom mistoqsijiet fuq ir-risposti li bagħtet is-Sinjura Seychell?  

IS-SINJURA MARLENE SEYCHELL: Onor. President u Membri ta’ dan il-Kumitat, jekk tippermettuli, nixtieq nagħmel mistoqsija. Kif stajtu taraw ir-risposti tiegħi kienu bl-Ingliż u għamilthom hekk għar-raġuni li naf li f’din l-industrija hawn ħafna investiment barrani u hawn ħafna impjegati u operaturi li ma jitkellmux bil-Malti. Dik kienet ir-raġuni għalfejn weġibt il-mistoqsijiet bl-Ingliż ħalli jkunu jistgħu jaqraw ir-risposti tiegħi direttament. Jekk tippermettuli, minħabba din ir-raġuni u b’rispett lejn l-industrija, xtaqt inweġibkom bl-Ingliż. Madankollu jekk issibu xi oġġezzjoni jien m’għandi l-ebda riserva sabiex inwieġeb bil-Malti.

IĊ-CHAIRPERSON: Jien ma nara l-ebda oġġezzjoni imma ovvjament irridu naqblu kollha.  

ONOR. CARMELO MIFSUD BONNICI: Aħjar titkellem bil-Malti għax l-udjenza hija Maltija. Imbagħad ir-rapportaġġ tiegħek isir bl-Ingliż. Apparti minn hekk, huma n-nies hemm barra li huma Maltin li jrid ikollhom il-fiduċja fik. Fejn ikollok diffikultà aqleb għal-lingwa Ingliża u ngħinuk aħna imma mill-bqija r-risposti nitolbok biex tagħtihom bil-Malti.

IĊ-CHAIRPERSON: Fin-nuqqas ta’ qbil il-proċedura hi li twieġeb bil-Malti. 

IS-SINJURA MARLENE SEYCHELL: M’għandi l-ebda problema.

ONOR. CARMELO MIFSUD BONNICI: Sinjura, dalgħodu fil-gazzetta The Times deher artiklu li fih ġie allegat li inti għandek konflitti ta’ interessi. Hemm miktub b’mod ċar id-diversi pożizzjonijiet tiegħek u li inti għandek konflitt ta’ interess. Issa mill-mistoqsijiet li weġibt inti qisek għedt li l-unika kunflitt ta’ interess li għandek huwa tat-tifel tiegħek minħabba l-post fejn jaħdem. X’għandek xi twieġeb fuq dak li ġie rapportat dalgħodu fuq il-gazzetta The Times?

IS-SINJURA MARLENE SEYCHELL: Jien hawnhekk għandi statement li sar bl-Ingliż imma waqt li qed naqrah se nittraduċih bil-Malti. Nixtieq ngħid li ħadt parir legali qabel u anke issa, u dejjem il-parir legali li tawni kien li jien m’għandi l-ebda konflitt ta’ interess. Proprju għalhekk ma ddikjarajtx konflitt ta’ interess. Però fis-CV tiegħi ddikjarat li jien qiegħda direttriċi fuq diversi bordijiet. Barra minn hekk inħoss li ma kienx hemm bżonn li l-media tirrapporta dan għax mhux talli dan kollu qiegħed fis-CV imma talli hemm fuq il-profil tiegħi ta’ Linkedin - li huwa xi ħaġa pubblika - li jiena direttriċi. 

Issa biex inwieġeb il-mistoqsija tiegħek irrid ngħid li hawnhekk għandi statement li jgħid li r-rapport tal-midja huwa bbażat fuq statement li huwa totalment inkorrett li jien inpoġġi fuq bord ta’ diretturi ta’ kumpanija li tmexxi bingo hall. Jien m’inix direttriċi tal-ebda kumpanija li tmexxi bingo hall imma jien non-executive director ta’ Main Street Complex plc, li għandha madwar 19-il kerrej u wieħed minnhom inzerta li huwa operatur ta’ bingo hall. Ir-relazzjoni bejn it-tenant u l-landlord mhijiex immexxija mill-bord imma hija mmexxija mill-management. In vista ta’ dan kollu, jien m’għandi assolutament l-ebda kunflitt ta’ interess.  

Ikkonsultajt mal-bord tad-diretturi ta’ Main Street Complex plc dalgħodu stess - kumbinazzjoni kellna laqgħa dalgħodu - fuq il-prospett li jiena nista’ niġi appuntata bħala Chairperson tal-MGA, u l-bord tad-diretturi esprima l-veduti tiegħu li m’hemm l-ebda kunflitt ta’ interess fl-irwol li għandi bħalissa bħala non-executive director ta’ Main Street Complex plc, li hija a public listed company, u kwalunkwe appuntament prospettiv li jista’ jkolli bħala non-executive Chairperson tal-MGA.  

ONOR. CARMELO MIFSUD BONNICI: Però dak li ngħad fil-gazzetta kien li inti direttriċi fil-Main Street Complex.

IS-SINJURA MARLENE SEYCHELL: Iva.

ONOR. CARMELO MIFSUD BONNICI: Fhimt tajjeb li hemm ukoll xi ħadd li għandu din il-bingo hall u huwa wkoll direttur fil-Main Street Complex plc? 

IĊ-CHAIRPERSON: Le, ippermettili ftit Onorevoli. Ma naħsibx li s-Sinjura għandha twieġeb din il-mistoqsija. Ħalli nirregola ftit f’dan ir-rigward. (Interruzzjonijiet) Naħseb li jkun aħjar li nġibu ftit dak l-artiklu li deher fuq il-gazzetta.

ONOR. CARMELO MIFSUD BONNICI: Nixtieq li s-Sinjura twieġeb din il-mistoqsija.

IĊ-CHAIRPERSON: Ma tistax twieġeb fuq fatti li mhumiex preċiżi!

ONOR. CARMELO MIFSUD BONNICI: Le, le.

IĊ-CHAIRPERSON: L-Onor. Mallia qiegħed jikkonferma għax qiegħed jaqra l-artiklu issa peress li ma rahx qabel u għalhekk huwa pjuttost indipendenti. Li qalu hu li waħda mill-attivitajiet ta’ Main Street Complex hija attività ta’ bingo. Hekk jidhirli li qalu fl-artiklu.  

ONOR. EMMANUEL MALLIA: Fil-fatt l-artiklu jgħid li “The company runs the bingo hall”.

IS-SINJURA MARLENE SEYCHELL: Korrett.

IĊ-CHAIRPERSON: It runs the bingo hall ...

ONOR. CARMELO MIFSUD BONNICI: Jiġifieri Main Street Complex plc?

IS-SINJURA MARLENE SEYCHELL: Hawnhekk qed jingħad li I currently sit on the board of directors of a company which runs a bingo hall. And that is incorrect!   

ONOR. ROBERT ABELA: Sinjura, aħjar tgħidilna l-fatti kif inhuma milli x’hemm fl-artiklu. 

IĊ-CHAIRPERSON: Issa s-Sinjura tkun tista’ tispjega hi stess imma li fhimt jien hu li r-relazzjoni hi li l-operatur tal-bingo hall huwa l-kerrej filwaqt li Main Street Complex huwa l-landlord. Jiġifieri l-landlord għandu jew an operator’s agreement jew xi tip ta’ kirja ma’ dan il-bniedem li qiegħed jopera bingo hall.  
IS-SINJURA MARLENE SEYCHELL: Flimkien ma’ ħafna kerrejja oħra. Issa fl-artiklu qed jgħidu li “currently sits on the board of directors of a company which runs a bingo hall regulated by the same authority.”

IĊ-CHAIRPERSON: Għalfejn mhijiex korretta dik?

IS-SINJURA MARLENE SEYCHELL:  Mhijiex korretta għax jien m’inix direttriċi fuq l-ebda kumpanija li tmexxi bingo hall! Jiena direttriċi fuq Main Street Complex plc u bħala public listed company nafu kemm huma onerużi r-regoli u l-listings tagħhom. Dak li qed jingħad f’dan l-artiklu huwa inkorrett għax jien mhu qiegħda fuq l-ebda bord li għandu xi interess fil-gaming. 

ONOR. EMANUEL MALLIA: Fl-artiklu – għall-mistoqsija tal-Onor. Mifsud Bonnici – qed jingħad hekk: “The board includes Joe Gasan, a co-shareholder of the Complex and an owner of Bingo and Royale, a bingo hall which operates from the same complex.”  Din hija korretta?

IS-SINJURA MARLENE SEYCELL: Iva, is-Sur Gasan huwa ċ-Chairperson tal-bord.

ONOR. EMANUEL MALLIA: Imma huwa wkoll l-owner tal-Bingo and Royale?

IS-SINJURA MARLENE SEYCHELL: Iva, huwa shareholder.

ONOR. EMANUEL MALLIA: Tal-kumpanija li għandha l-Bingo and Royale?

IS-SINJURA MARLENE SEYCHELL: Iva. Il-punt tiegħi huwa li jien diġà għedtilkom li ħadt parir legali kemm qabel kif ukoll issa u r-risposta li ngħatajt hi li jien m’għandi l-ebda kunflitt ta’ interess. Jekk inkun appuntata, naqsam il-lista tal-involvimenti tiegħi mal-Bord tad-Diretturi tal-MGA u nippreżentalhom kopja tad-dikjarazzjoni tal-interessi li ssottomejt lil dan il-Kumitat bħala parti mill-proċess. Jekk il-Bord ikollu xi mistoqsijiet rigward l-involviment jew l-interessi tiegħi, jiena lesta li nipprovdilhom l-informazzjoni meħtieġa u mmexxi minn hemm. 

ONOR. CARMELO MIFSUD BONNICI: Inti ssib diffikultà biex waqt li qiegħda tokkupa din il-kariga daqshekk importanti - għax altru xi tgħid il-liġi, altru xi jgħidu l-avukati u altru xi tkun l-opinjoni hemm barra - ma tokkupax aktar il-pożizzjoni ta’ non-executive director fil-Main Street Complex plc?

IS-SINJURA MARLENE SEYCHELL: Ir-risposta diretta hi le, m’għandi l-ebda diffikultà. Għalkemm jien stajt li kieku nastjeni, imma assolutament m’għandi l-ebda diffkultà.

ONOR. CARMELO MIFSUD BONNICI: Nirringrazzjak.

IĊ-CHAIRPERSON: Dan il-punt huwa ċar imma jekk hemm xi punti oħra li tixtiequ tqajmu fuq dan il-punt, neżawruh ħalli nkunu nistgħu ngħaddu għal affarijiet oħra.  

ONOR. CARMELO MIFSUD BONNICI: Naħseb li r-rapport fih aktar affarijiet. Hemm xi affarijiet oħra li inti tixtieq titkellem dwarhom dwar dak ir-rapport tal-gazzetta “The-Times”?

IS-SINJURA MARLENE SEYCHELL: Fuq din il-biċċa xogħol naħseb li eżawrejna l-punti kollha u għedtilkom x’inhi l-pożizzjoni tiegħi. Għedtilkom x’inhu l-parir legali li kelli kemm qabel u kemm issa, u kif għedtilkom, l-informazzjoni dwari hija xi ħaġa pubblika kemm permezz tal-account ta’ Linkedin u kemm permezz tas-CV li bgħattilkom, jiġifieri jiena qiegħda fuq Main Street Complex plc. Issa jekk dawn se jpoġġu xi diffikultajiet ma jkolli l-ebda riserva li nirriżenja. 

IĊ-CHAIRPERSON: Dan l-artiklu jsemmi wkoll lil Calamatta Cushcieri Finance.

ONOR. CARMELO MIFSUD BONNICI: Is-Sinjura fis-CV tagħha semmiet lil Calamatta Cuschieri Finance plc. Imbagħad semmiet li hi direttur mal-SPTT Properties. Nimmaġina li din hija kumpanija li tagħmel xogħol ta’ kostruzzjoni, hux hekk?

IS-SINJURA MARLENE SEYCHELL: Korrett.

ONOR. CARMELO MIFSUD BONNICI: Imbagħad qed tgħid li qiegħda wkoll fil-Malta Enterprise Board.

IS-SINJURA MARLENE SEYCHELL:  Le, dak kont fil-passat.

ONOR. CARMELO MIFSUD BONNICI: Iva, għandek raġun. Fl-2012 kont Chairperson tad-Dipartiment tar-Relazzjonijiet Industrijali u tal-Impjiegi. Dak ukoll fil-passat. Jiġifieri llum m’għadek fl-ebda kariga minnhom?

IS-SINJURA MARLENE SEYCHELL: Qiegħda fl-SPTT.

ONOR. CARMELO MIFSUD BONNICI: Qed nirreferi għall-Malta Enterprise u għad- Dipartiment tar-Relazzjonijiet Industrijali u tal-Impjiegi. 

[bookmark: _GoBack]IS-SINJURA MARLENE SEYCHELL: Dawk tal-passat.

ONOR. CARMELO MIFSUD BONNICI: Naqblu li għandek storja ta’ suċċess fil-karriera tiegħek u fil-karriera bħala operatur imma issa inti se tibdel iż-żarbun tiegħek u mhux se tibqa’ aktar bħala operatur imma se ssir kontrollur u naħseb li dak jirrikjedi ċertu tibdil fil-mentalità. Jiena ċert li inti taf x’inhu għaddej f’dan is-settur, taf kemm huwa volatili u kemm huwa faċli li nitilfuh. Aħna staqsejnik numru ta’ mistoqsijiet li inti weġibt imma nixtieq li telabora ftit aktar fuqhom. Pereżempju mistoqsija minnhom kienet tgħid hekk: Xi sfidi ġodda u attwali qed tara li trid tidħol għalihom f’din il-pożizzjoni ta’ non-executive chairperson?

Fir-risposta tiegħek inti għedtilna li l-isfidi globali huma veloċi u li jridu ċerta attenzjoni. Dan qed ngħidu għall-mistoqsijiet li sarulek mhux mill-Opożizzjoni imma min-naħa tal-Gvern għax inti, għall-mistoqsijiet tal-Oppożizzjoni rreferejtna kull darba għar-risposti li kont qiegħda tagħti lill-Gvern. Hawnhekk inti ppreferejt wisq lill-Gvern imma kien messek weġibt tajjeb tal-Oppożizzjoni u mbagħad tal-Gvern kont tirreferihom għat-tweġibiet li tajt lilna. 

IS-SINJURA MARLENE SEYCHELL: Fil-verità għandek raġun.

ONOR. CARMELO MIFSUD BONNICI: Aħna għandna d-dmir li nkunu antipatiċi hawn ġew. Għidilna daqsxejn fuq dawn l-isfidi li qiegħda tara bħala non-executive chairperson. Issa meta tkun fi rwol eżekuttiv għandek ċerta responsabilità mentri meta tkun non-executive tidher li hija kariga innokwa però fil-fatt hija kariga ta’ responsabiltà kbira avolja ma jkollokx neċessarjament il-poter li tesegwixxi l-affarijiet li inti trid tagħmel. F’dawn iċ-ċirkostanzi, inti li kont topera bħala operatur – hawn qed nitkellem minn dak li qrajt fuqek għax ma tantx nafek – u li bnejt ċerta strutturi, issa bħala regolatur, x’qiegħda tara li tista’ tagħmel biex verament tipproteġi dan is-settur mill-attakk kbir fuqu li qed isir minn barra minn Malta?

IS-SINJURA MARLENE SEYCHELL: L-ewwel ħaġa li nħoss li għandi nagħmel bħala non-executive chairperson ta’ din l-entità regolatorja hi li nissettja l-kumpass - flimkien mal-bord - ta’ kif għandha timxi l-Awtorità. Nafu li l-gaming dieħel f’era differenti u l-isfidi u r-riskji li kien hemm ftit tas-snin ilu mhux se jkunu l-isfidi u r-riskji li se niffaċċjaw fil-futur. U għalhekk irridu nkunu ħafna aktar diliġenti u attenti biex nelevaw lil Malta bħala ġuriżdizzjoni ta’ rispett u ta’ integrità. B’hekk niggwadanjaw ir-rispett ta’ regolaturi oħra, partikolarment fl-EU, u nattiraw ukoll operaturi li l-interess tagħhom hu li jimxu ma’ good regulation and good governance. 

Jien għalija huma importanti ħafna l-konformità, il-corporate governance u r-risk appetite u beħsibni nagħfas ħafna fuqhom. Dan għaliex huwa importanti li taħt dawn l-attakki li Malta tinsab għaddejja minnhom, aħna nelevaw ruħna bħala ġurisdizzjoni reputabbli u rispettabbli. Jien beħsiebni nagħti ħafna importanza lill-anti money laundering, is-CFT u l-iffinanzjar tat-terroriżmu. Din hija ta’ prijorità fuq l-aġenda tiegħi. Imbagħad għandna l-verifika tal-Moneyval audit lejn l-aħħar tas-sena li hija l-prijorità ewlenija.

ONOR. CARMELO MIFSUD BONNICI: Inti se tkun qiegħda taħdem mal-bord. U allura tista’ tgħidilna jekk il-membri tal-bord jeżistux diġà jew inkella għadx iridu jiġu maħtura?   

IS-SINJURA MARLENE SEYCHELL: Le, għad iridu jiġu maħtura.

ONOR. CARMELO MIFSUD BONHNICI: Il-Ministru kkonsultak qabel biex ma ssibx ruħek f’pożizzjoni fejn ma tistax taħdem? Fl-istess ħin ġejt ikkonsultata fir-rigward tad-direttur eżekuttiv li se jkun qiegħed jaġixxi taħtek? Għandek idea min se jkun biex tkun taf ma’ min se tkun qiegħda taħdem?  

ONOR. ROBERT ABELA: Din il-mistoqsija hija konduċenti biex naraw jekk il-kandidata hijiex tajba għal din il-kariga jew le?! Hija mistoqsija pertinenti jew le? 

ONOR. CARMELO MIFSUD BONNICI: Hija pertinenti għax is-Sinjura se tkun qiegħda tmexxi dan il-post bħala non-executive chairperson, u bħala persuna li trid tmexxi ...

IS-SINJURA MARLENE SEYCHELL: Dan il-bord jinsab xolt u jien ma ġejtx ikkonsultata dwar min se jerġa’ jinħatar. Madankollu ġejt informata li l-bord kien jiffunzjona sew u li l-probabilità hi li l-membri mhux se jinbidu.

IĊ-CHAIRPERSON: Din mhijiex fid-diskrezzjoni tagħha, lanqas minn ottika legali.

ONOR. CARMELO MIFSUD BONNICI: Mhijiex, però aħna għandu jkollna viżjoni sħiħa u ċara ta’ dak li se jiġri hemmhekk. Naħseb li m’għandniex noħorġu barra mill-parametri sħaħ tal-affarijiet. Aħna nipprovaw nieħdu l-ottika sħiħa u l-kandidata li għandna quddiemna npoġġuha fil-perspettiva li se ssib ruħha fiha. 

IĊ-CHAIRPERSON: Jien qed nifhem x’qed tgħid għax il-bord irid jaħdem bħala entità sħiħa u mhux iċ-chairperson waħdu. Ovvjament irid ikun hemm ċertu affjatament u kordinament mal-membri l-oħra.  Min-naħa l-oħra qed inpoġġu lin-nominata f’pożizzjoni li forsi twieġeb għal mistoqsija li mhijiex fid-diskrezzjoni tagħha għax ovvjament dawk jiġu appuntati mill-Gvern.

ONOR. EMANUEL MALLIA: Is-CEO maħtur?

IS-SINJURA MARLENE SEYCHELL: Iva.

ONOR. CARMELO MIFSUD BONNICI: Naqblu li hemm perċezzjoni negattiva tas-settur, jiġifieri dan se jitlob ħafna xogħol min-naħa tiegħek. Inti għamilt xi pjan ta’ azzjoni f’moħħok biex din il-perċezzjoni nipprovaw immewtuha u s-settur innifsu jibqa’ garantit u sod? 

IS-SINJURA MARLENE SEYCHELL: L-ewwel nett nixtieq ngħidilkom li kulma ilni naf b’din in-nomina hu bejn tliet ġimgħat jew erbgħa. Hawnhekk nikkwota lill-Profs. Mamo li qal li kellu x-xorti li kien ilu jaf tliet xhur qabel u kellu hand over ta’ tliet xhur. Madankollu f’dawn it-tliet ġimgħat għamilt ħafna ħsibijiet u tkellimt ukoll mal-predeċessur tiegħi, Dr Joe Cuschieri li kien ta’ għajnuna kbira. Il-prijorità tiegħi se tkun li nagħfsu ħafna fuq l-attivitajiet kontra l-ħasil tal-flus, fuq ir-risk appetite tal-Awtorità u fuq is-CFT. Dawn huma l-pjanijiet tiegħi. Aħna ma nistgħux inħallu lok fejn Malta tiġi mogħtija isem ħażin. 

Pereżempju fejn jidħlu l-operaturi Taljani ġieli kien hemm rapporti negattivi fuqhom. Mill-informazzjoni li għandi jidher li minn madwar 60 liċenzja li kien hemm ftit snin ilu, illum qegħdin fil-livell l-aktar baxx ta’ riskju li qatt kellna għax kulma fadal huma tmien liċenzji lill-operaturi Taljani u ħamsa minnhom huma business to business. Għalhekk dan ir-riskju huwa limitat ħafna. Dawn l-operaturi Taljani, bħala kontribut lill-GGR, jagħtu inqas minn 1%. Il-ħsieb tiegħi hu li iva, ir-riskju nillimitah kemm jista’ jkun. 

ONOR. CARMELO MIFSUD BONNICI: F’waħda mill-mistoqsijiet li għamilnilek staqsejnik kif wieħed jista’ jkollu effiċjenza u trasparenza akbar fit-tħaddim ta’ din l-Awtorità. Għandek xi punti li tħoss li għandek issemmi fuq kif għandhom jiddaħħlu fil-ħidma tal-Awtorità biex tagħti aktar affidament?

IS-SINJURA MARLENE SEYCHELL: Xi ħaġa li nixtieq nagħmel hu li nagħmlu konsulti ma’ esperti f’din l-industrija. Jien beħsiebni kemm jista’ jkun niġbor talent minn barra l-Awtorità biex jgħinuna, talent li jkun speċifiku u speċjalizzat fejn tidħol it-trasparenza, fejn tidħol il-ġlieda kontra l-ħasil tal-flus, is-CFT u l-verifika tal-Moneyval. Beħsiebni nikkonsulta mal-operaturi biex nara x’inhuma d-dilemmi li jsibu u fejn jaħsbu li aħna nistgħu ntejbu. Se nikkonsultaw mal-esperti li jistgħu jgħinuna biex aħna dejjem insiru aħjar.  

ONOR. DAVID STELLINI: Taħseb li l-Awtorità Maltija dwar il-Logħob għandha bżonn aktar riżorsi? Pereżempju l-Kummissarju Vera Jourova, ftit tal-jiem ilu qalet li donnu f’Malta l-problema mhux għax m’għandniex liġijiet għax dawn qegħdin jiġu mdaħħla fil-liġijiet tagħna, bħal pereżempju l-Fourth Anti-Money Laundering Directive, imma l-problema hi l-implimentazzjoni u l-infurzar tagħhom. Kif taraha din? U kif beħsiebek tindirizzaha?  

IS-SINJURA MARLENE SEYCHELL: Jekk ikun hemm bżonn li aħna nsaħħu t-tim biex inkunu nistgħu ninforzaw aktar, dan nagħmluh. Aktar ma nattiraw kummerċ u aktar ma jkollna attenzjoni fuqna, aktar irridu nilqgħu għall-isfidu u għalhekk iva, jekk ikun hemm bżonn, inżidu. 

ONOR. CARMELO MIFSUD BONNICI: Inti tkellimt dwar il-bżonn ta’ djalogu mal-istakeholders. Din kienet waħda mill-mistoqsijiet li għamilnilek bħala Oppożizzjoni u inti weġibt tajjeb li beħsiebek tagħmel djalogu mal-istakeholders. Imma taħseb li dan għandu jkun strutturat? Ħafna drabi nitkellmu dwar djalogu imma dan jista’ ifisser li tibgħat għal xi ħadd fl-uffiċċju tiegħek jew li jiltaqa’ darba mal-bord tad-diretturi! U jista’ jkun xi ħaġa strutturata, fejn tgħid li darba kull sena jew darba kull sentejn tlaqqa’ l-istakeholders u tagħmel diskussjoni informali magħhom biex tifhem sewwa sew x’inhu jiġri, aktar u aktar f’dawn il-kurrenti li għaddejjin bħalissa.

IS-SINJURA MARLENE SEYCHELL: Naqbel miegħek mija fil-mija u dan kien il-ħsieb tiegħi u ċjoè li barra li niltaqa’ mal-operturi individwali, niltaqa’ magħhom kollha flimkien. Issa jien nixtieq li din tkun aktar regolari, forsi darbtejn fis-sena jekk jirnexxilena. Dik hi x-xewqa tiegħi għax jiena nemmen ħafna fid-djalogu.

ONOR. CARMELO MIFSUD BONNICI: Qajjimnilek ukoll il-kwestjoni tal-Brexit. Inti għidtilna li dan huwa settur interessanti u li wieħed jista’ jidħol għalih. Ikkonsidrajtu wkoll id-diversi kumpaniji mondjali li s-soltu jużaw - mhux biss dawk ibbażati ġo Londra imma anke dawk li qegħdin barra minn Londra - iċ-channels Ingliżi biex joperaw? Tista’ tgħidilna xi ħaġa dwar dan? (Interruzzjonijiet) Kellna diġà sitwazzjoni fejn kumpaniji fis-South Africa jagħmlu użu minn Londra għas-servizzi partikolari tagħhom, kemm b’effett dirett ta’ Londra jew inkella b’effett indirett, bħala channel ta’ affarijiet oħra. Inti tikkonsidraha din il-ħaġa? 

IĊ-CHAIRPERSON: Inti qed tgħid jekk nistgħux nattiraw xogħol ġdid?  

IS-SINJURA MARLENE SEYCHELL: Il-mistoqsija hi fuq jekk nistgħux nattiraw xogħol ġdid? Ħafna. Hija fil-mira tiegħi li nattiraw xogħol ġdid. Aħna rridu definittivament nibqgħu nipprovaw nattiraw xogħol ġdid. Hija ħafna fil-mira tiegħi din, jiġifieri fl-istess waqt li naħdmu fuq l-infurzar tal-konformità mar-regolamenti u l-ġlieda kontra l-ħasil tal-flus, aħna ma nistgħux nieqfu nipprovaw nattiraw business ġdid.

ONOR. DAVID STELLINI: Meta tħares lura kif tiddeskrivi l-esperjenza tal-predeċessur tiegħek? Dan qed ngħidu għax minkejja kollox kien hemm każijiet - mhumiex politiċi imma naf bihom għax jien bħalek u bħal operaturi oħra niltaqa’ mal-barranin – li ħafna drabi jsemmuhom il-barranin, li kienu marbutin ma’ organizzazzjonijiet mafjużi Taljan. 

ONOR. EMANUEL MALLIA: Jien dħalt sew f’dan il-każ.

IĊ-CHAIRPERSON: Mhux se nħalli l-persuna nominata tesprimi ġudizzju soġġettiv fuq il-predeċessur tagħha! Jekk trid tistaqsiha fuq ir-regolamentazzjoni u fuq kif nistgħu nevitaw sitwazzjonijiet li jistgħu jimbarazzaw lill-Awtorità, tista’, imma mhux x’taħseb fuq il-prestazzjoni tal-persuna li kienet qiegħda tmexxi! 

ONOR. DAVID STELLINI: Jien qed nistaqsi dwar x’tgħallimna mill-esperjenza tal-passat fejn kellna esperjenzi koroh, liema esperjenzi lanqas kienu tort tal-predeċessur tagħha. X’tgħallimna minn dik l-esperjenza u x’se nagħmlu fil-futur?   

IS-SINJURA MARLENE SEYCHELL: Tgħallimna li rridu nkunu aktar diliġenti u li rridu naħdmu mar-regolaturi tal-pajjiżi l-oħra, li f’dan il-każ kienet l-Italja. Żgur li rridu nkunu aktar diliġenti u attenti f’dak li nagħmlu.

ONOR. EMANUEL MALLIA: Ir-regolatur huwa serju. Dawn il-kumpaniji u s-suċċess fil-logħob ġie mal-medda tas-snin. Inti taf li qabel kellek CEO li kien ukoll direttur eżekuttiv; issa mill-esperjenza tiegħek – għandek chairman ta’ bord li huwa responsabbli legalment mill-entità u mbagħad għandek is-CEO - kif beħsibek tmexxi l-politika tal-bord li tiġi deċiża għas-CEO u ovvjament għas-saffi kollha tal-mangement?

IS-SINJURA MARLENE SEYCHELL:  Mela s-CEO qiegħed hemmhekk biex jagħmel l-immaniġġjar ta’ kuljum, biex jieħu d-deċiżjonijiet iż-żgħar u biex imexxi l-operat tal-Awtorità. Bħala bord, kif għedt aktar qabel, aħna rridu nissettjaw il-kumpass bid-direzzjoni tal-MGA. Aħna rridu niddeċiedu l-istrateġija, il-viżjoni, l-implimentazzjoni, il-konformità, il-prestazzjoni ġenerali tal-Awtorità u rridu naħdmu id f’id mas-CEO u mal-persuni inkarigati mill-immaniġġjar eżekuttiv biex flimkien naslu għall-aħjar deċiżjoni għall-Awtorità u l-industrija. Dak huwa l-iskop kollu li għandu jkollu kulħadd. Wieħed qiegħed jeżegwixxi d-deċiżjonijiet ta’ kuljum mentri l-bord qiegħed jopera fl-ogħla livell, qiegħed iħares minn fuq u jara li jiġu implimentati dawk id-deċiżjonijiet u jara l-verifiki neċessarji għal dak kollu li qiegħed isir.   

ONOR. CARMELO MIFSUD BONNICI: Kellek l-opportunità li tara l-istruttura tal-MGA, kemm għandha impjegati magħha, xi spejjeż għandha u kif tista’ ssir aktar effiċjenti mill-aspett ta’ management?

IS-SINJURA MARLENE SEYCHELL: Kelli biss top level għax tliet ġimgħat kelli bħala ċans. Imma naf li hemm bejn wieħed u ieħor 160 impjegat. Naf ukoll kif topera l-Awtorità u naf xi dħul għandha. Imma mbagħad ma ġejtx mgħarrfa bid-dettall sakemm niġi appuntata formalment. Tkellimt ukoll mal-predeċessur tiegħi, li għeni bl-informazzjoni u nħoss li għandi daqsxejn ta’ pedament sod u nispera li nkompli fuq il-passi tajbin li mexxa bihom hu.

ONOR. CARMELO MIFSUD BONNICI: Tirrealizza li l-pajjiż qiegħed ipoġġi fuqek responsabilità kbira hawnhekk! 

IS-SINJURA MARLENE SEYCHELL: Enormi. Jiena naf li din l-industrija tikkontribwixxi għal 12% tal-GDP u għalhekk inħoss responsabilità kbira fuq spallejja u beħsiebni nesegwixxi dan ir-rwol bl-akbar responsabiltà, b’integrità u b’determinazzjoni ħalli mmexxu lill-industrija u lill-pajjiż ‘il quddiem. 

ONOR. DAVID STELLINI: Fir-risposti li tajt semmejt il-Brexit u għedt, ġustament, li għadu kmieni wisq biex wieħed jiġbed konklużjoni. Kellek ċans tara, bejn wieħed u ieħor, ix-xenarji differenti - bħal pereżempju l-customs union, l-aċċess għas-suq uniku u ż-żona tal-kummerċ ħieles - tar-relazzjoni futura bejn ir-Renju Unit u l-Unjoni Ewropea jistgħu jaffettwaw l-industrija tal-logħob f’Malta? Pereżempju, il-passporting rights dħalt fihom ukoll? 

IS-SINJURA MARLENE SEYCHELL: Le, ma dħaltx f’dan id-dettall.

IĊ-CHAIRPERSON: Biex inkunu fair il-passporting rights hija għodda li għandha x’taqsam mas-servizzi finanzjarji u mhux mal-gaming. Jiġifieri ma nħossx li għandha x’taqsam. Li kieku n-nominata se tilħaq chairperson tal-MFSA kienet tkun mistoqsija pertinenti imma ma naħsibx li l-logħob se jiġi affettwat mill-passporting rights.

ONOR. DAVID STELLINI: Ħalli barra l-passporting rights u żomm biss ix-xenarji tal-customs union, tas-suq uniku u taż-żona tal-kummerċ ħieles.

IS-SINJURA MARLENE SEYCHELL: Jien ma dħaltx f’dak id-dettall s’issa però li naf żgur hu li l-Brexit jista’ jkun favorevoli għal Malta. Dak hu li qegħdin nisperaw aħna, u ovvjament se nibqgħu nsegwu l-evoluzzjoni tad-diskussjonijiet dwar il-Brexit. Jiena naħseb li rridu nkunu pronti u proattivi biex naraw kif se nirrispondu għall-iżviluppi li se jseħħu. Imma għalissa għadu kmieni wisq.

ONOR. DAVID STELLINI: Kellek ċans titkellem mat-task force u l-persuni li qed jinnegozjaw minħabba l-Brexit?

IS-SINJURA MARLENE SEYCHELL: Le.

IĊ-CHAIRPERSON: Nista’ nistaqsik jekk ġibtx miegħek kopja tal-kondotta? 

IS-SINJURA MARLENE SEYCHELL: Iva. U ġibt ukoll kopja tas-CV.
IĊ-CHAIRPERSON: Għaldaqstant se npoġġi fuq il-Mejda tal-Kumitat dawn id-dokumenti li ġejjin:

Rapport li deher fil-gazzetta The Times of Malta tal-20 ta’ Ġunju 2018 intitolat OPM candidate for MGA ‘has conflict of interest’; u

Ċertifikat tal-Kondotta tas-Sinjura Marlene Seychell datat 30 ta’ Mejju 2018.

Hawn aktar mistoqsijiet? (Onor. Membri: Le) Mela nitfu l-mikrofoni u nitlob lis-Sinjura Seychell sabiex tirtira mill-Kamra sakemm inkomplu niddiskutu in camera. Grazzi. 

Fit-3.49 p.m. l-Onor. Zammit Lewis irringrazzja lis-Sinjura Marlene Seychell u talabha tirtira mill-Kamra tal-Kumitat.

IĊ-CHAIRPERSON: Il-Kumitat dwar il-Ħatriet Pubbliċi organizza s-smigħ ta’ qabel il-ħatra proposta tas-Sinjura Marlene Seychell bħala non-executive Chair għall-Awtorita Maltija dwar il-Logħob, - iddiskuta wara mistoqsijiet pertinenti u fit-tul li saru mill-Membri preżenti - u wara li qies ir-riżultat tas-smigħ ta’ qabel il-ħatra, iddeċieda li jagħti parir favur il-ħatra proposta.

ONOR. CARM MIFSUD BONNICI: (Interruzzjonijiet) Min-naħa tiegħu seta’ bagħtilna ftit aktar informazzjoni u seta’ bagħtilna l-kwalifiċi akkademiċi tas-Sinjura! Allaħares ngħidu xi rċevejna aħna oriġinarjament! Is-Sinjura Seychell wieġbet tajjeb għall-mistoqsijiet li sarulha.

IĊ-CHAIRPERSON: Nistgħu nsejħulha ftit lura? Sinjura Seychell, il-Membri tal-Kumitat iddiskutew bejniethom in-nomina tiegħek wara li semgħu r-risposti tiegħek. Ovvjament irrid nagħmilha ċara li huwa parti mid-dover tal-Membri li jagħmlu l-mistoqsijiet u ħadd ma jkun qed jagħmilha fuq livell personali fil-konfront tiegħek. Il-Kumitat iddeċieda favur il-ħatra tiegħek. Nirringrazzjawk u nawgurawlek ħafna xogħol ta’ fejda fir-rwol tiegħek bħala Chair ta’ waħda mill-awtoritajiet regolatorji l-aktar importanti li għandna f’pajjiżna.

IS-SINJURA MARLENE SEYCHELL: Nirringrazzjakom u nassigurakom li se naqdi dmiri bl-akbar responsabilità u integrità. Grazzi.

SMIGĦ FIR-RIGWARD TAN-NOMINA TAR- RAPPREŻENTANT PERMANENTI TA’ MALTA GĦALL-UNJONI EWROPEA

Nomina tas-Sur Daniel Azzopardi bħala Rappreżentant Permanenti ta’ Malta għall-Unjoni Ewropea

IĊ-CHAIRPERSON: Nixtieq nivverbalizza li s-Sur Daniel Azzopardi qiegħed jippreżenta dan id-dokument fuq il-Mejda tal-Kumitat: 

Ċertifikat tal-Kondotta tas-Sur Daniel Azzopardi datata 29 ta’ Mejju 2018.

Sur Azzopardi, inti diġà rċevejt il-mistoqsijiet bil-miktub u weġibt bil-miktub għalihom. Dawk aħna ħadna konjizzjoni tagħhom. Issa se nagħti l-opportunità lill-Membri tal-Kumitat sabiex jagħmlulek xi mistoqsijiet ulterjuri fuq aspetti differenti tal-ħajja professjonali tiegħek kif ukoll dwar l-irwol li ġejt innominat għalih u l-isfidi li hemm miegħu u mal-kompetenzi li jirrikjedi. L-Onor. Mallia.  

ONOR. EMANUEL MALLIA: Nirringrazzjak. Sur Azzopardi inti ġejt nominat biex tmexxi entità li sa ftit ilu kont taħdem fiha. Korrett?

IS-SUR DANIEL AZZOPARDI: Iva.

ONOR. EMANUEL MALLIA: Fl-opinjoni tiegħek liema huma l-oqsma li huma b’saħħithom u dawk li jistgħu jiġu msaħħa? X’se tkun qiegħed tagħmel biex tiżgura li r-rappreżentanza permanenti ssaħħaħ ir-rispett internament kif ukoll ma’ atturi varji fuq livell Ewropew?

IS-SUR DANIEL AZZOPARDI: Nirringrazzjak. Rigward l-istrengths naħseb li l-ikbar strength li għandha r-rappreżentanza hija proprju ċ-ċokon tal-pajjiż li jien narah bħala lussu meta kumparat ma’ stati membri oħra. Ix-xogħol tiegħi kien ta’ technical attachè mal-Ġermanja u dan il-pajjiż biex iġib il-pożizzjoni tiegħu kien ikollu jgħaddi minn diversi layers. Issa Malta, tramite r-rappreżentanti tagħha l-pożizzjoni tagħmilha ħafna aktar malajr. Iċ-ċokon jagħtina ċans li nimmanuvraw iktar within the institutions b’mod iktar mgħaġġel u effiċjenti. Naħseb li dik hija l-strength tagħna. Issa bħala affarijiet li nistgħu ntejbu naħseb li għandna bżonn li r-rappreżentanza tagħna tkun aktar ta’ bridge ġenwin bejn Brussell u Malta u li tiftaħ aktar biex tkun rappreżentanza fil-veru sens tal-kelma li tikkomunika ma’ Brussell ir-realtajiet ta’ pajjiżna. 

IĊ-CHAIRPERSON: Grazzi. Iktar rimarki? L-Onor. David Stellini.

ONOR. DAVID STELLINI: Sur Azzopardi, jiena nara l-pożizzjoni tiegħek ta’ ambaxxatur bħala waħda teknika u anke politika għax fil-verità tkun qed tgħin lill-Prim Ministru u lill-Gvern mil-lat tekniku wkoll. Waħda mill-iktar affarijiet importanti fir-relazzjoni tagħna bejn l-Unjoni Ewropea u Malta hija l-immigrazzjoni. Fl-2016 il-Kummissjoni Ewropea ħarġet b’numru ta’ proposti biex nirriformaw l-immigrazzjoni, u din inti tkellimt ftit dwarha fir-risposti li tajtna għall-mistoqsijiet li għamilnielek. Tista’ tagħtina lista tal-proposti li ħarġet il-Kummissjoni? U fejn wasalna fuqhom dawn?

IS-SUR DANIEL AZZOPARDI: Kif għidt tajjeb inti fl-2016 ħareġ il-migration package, li huwa stil ġdid ta’ kif il-Kummissjoni qiegħda taħdem. Jien m’għandix il-lista kollha imma hemm numru ta’ affarijiet. Bażikament dan il-pakkett huwa maqsum fuq il-migrazzjoni legali u l-migrazzjoni illegali u l-affarijiet marbuta max-Schengen. Il-migrazzjoni u x-Schengen huma żewġt uċuħ tal-istess munita. Ma tistax taqbel fuq kwestjonijiet ta’ migrazzjoni mingħajr ma ssaħħaħ kwestjonijiet ta’ Schengen u migrazzjoni legali. 

Fil-fatt minn temi li għaddejjin bħalissa fuq il-mezzi tax-xandir hemm tħassib dwar kif l-immigrazzjoni illegali tista’ ddgħajjef ix-Schengen. Meta wieħed jibda jagħlaq il-fruntieri, ikun effettivament qed iwaqqaf ix-Schengen, li huwa wieħed mill-prinċipji ewlenin tal-proġett Ewropew. Hemm ukoll id-Dublin il-ġdida, ix-Schengen, il-EURODAC, is-sistema tal-viża u l-blue card. Għandek numru minnhom imma ma nafhomx kollha bl-amment. Fil-fatt huwa importanti ħafna li nsemmi li hemm żewġ skejjel ta’ ħsieb fil-Kunsill, wieħed li jaqbel fuq id-Dublin u mbagħad jaqbel fuq il-kumplament tal-affarijiet leġiżlattivi li semmejt fil-pakkett jew inkella li jinqabdu flimkien bħala pakkett sħiħ. 

ONOR. DAVID STELLINI: Interessanti kif qed tgħaqqad ix-Schengen mal-immigrazzjoni u hawnhekk naqbel miegħek. Għandek numru ta’ sistemi, bħal pereżempju s-second generation Schengen Information System (SIS II), il-Visa Information System (VIS), l-International Security Agency (ISA) u l-EURODAC li semmejt inti. Dawn qed jgħinu jew iħarbtu l-politika tal-migrazzjoni ta’ Malta?  

IS-SUR DANIEL AZZOPARDI: Nibda billi ngħid li l-politika dwar il-migrazzjoni ma naħsibx li taħdem à la carte, jiġifieri dak li ppreżentat il-Kummissjoni fil-pakkett komuni dwar il-migrazzjoni huwa pakkett magħġun bir-reqqa. Huwa maħdum biex iż-żewġ gruppi prinċipali li huma like minded fil-Kunsill, il-gatekeepers u l-bqija tal-Ewropa, l-iktar li qegħdin fin-naħa ta’ fuq, ikunu kemm jista’ jkun kuntenti. Jekk qiegħed titkellem fuq is-sistemi li semmejt u fuq it-tisħiħ tal-European Agency for the operational management of large-scale IT systems in the area of freedom, security and justice (EU-LISA), din qiegħda hemmhekk biex isserraħ ras dawk il-pajjiżi li qed iħarsu lejn is-South bħala gatekeepers u jkunu jafu li l-fruntieri esterni huma water tight kemm jista’ jkun. 

Vis-à-vis Malta naħseb li huma ta’ valur miżjud. Issa ma jfissirx li huma perfetti. Jekk tħares lejn dawn is-sistemi li semmejt u tħares lejn il-Dublin il-ġdida, hemm klawsola li tgħid li meta persuna tidħol f’pajjiż u tieħu d-dritt tal-ażil, dak l-istat membru li daħlet fih dik il-persuna u rreġistrat l-ewwel darba fih, jibqa’ responsabbli għaliha għal 10 snin! Dik qiegħda hemmhekk biex isserraħ ras dawk il-pajjiżi li jridu jkunu ċerti li minn fejn ittieħdu dawn in-nies għandhom fruntieri esterni kemm jista’ jkun tight. Fl-istess ħin dik mhijiex tajba għalina. Irridu nidħlu f’ħafna iktar dettall u naraw li tkun ġusta. L-argument tiegħi hu li iva, huma importanti - mhumiex perfetti u għalhekk dawn il-files qegħdin quddiem il-Kunsill - biex jilħqu bilanċ u li s-soluzzjoni tkun waħda Ewropea. 

ONOR. DAVID STELLINI: Fir-risposti tiegħek għidt ukoll li hemm affarijiet kbar li ma tistenniex li jkun hemm soluzzjoni għalihom fl-immedjat. Nimmaġina li kont qed tirreferi għar-regolament ta’ Dublin. Però għidt ukoll li hemm affarijiet żgħar li jistgħu jsiru u jagħmlu differenza. Tista’ tgħidilna x’inhuma dawn l-affarijiet żgħar?

IS-SUR DANIEL AZZOPARDI: Idealment tkun soluzzjoni Ewropea. Sadanittant irid ikun hemm progress gradwali. Biex il-ftehim ikun fuq livell Ewropew u tintlaħaq il-maġġoranza kwalifikata il-progress irid ikun fuq livell Ewropew. Dawn il-passi ż-żgħar li qed insemmi huma bħal dawn it-tip ta’ klawsoli, li aktar kemm jiġu ironed out, aktar jikber iċ-ċans li jkun hemm qbil fil-Kunsill. Fil-fatt we are Europeanising a topic, u ma jfissirx li dan huwa l-istess għal kull topic. Ma ninsewx li għandna l-prinċipju tas-sussidjarjetà u l-proporzjonalità imma kollox irid jittieħed każ każ. Fejn tidħol l-immigrazzjoni, iva, aktar Europeanisation hija idea tajba. 

IĊ-CHAIRPERSON: Grazzi. Iktar rimarki? L-Onor. Emanuel Mallia.

ONOR. EMANUEL MALLIA: Sur Azzopardi, Malta ta’ spiss tiġi kkritikata inġustament mill-Parlament Ewropew. Kif tippjana li tagħmel tajjeb għal dan? B’mod partikolari, kif taħseb li l-isfond u l-esperjenza professjonali tiegħek jistgħu jservu bħala valur miżjud għal Malta?

IS-SUR DANIEL AZZOPARDI: Aħna nbatu minn syndrome, mhux aħna biss bħala membru stat imma anke pajjiżi oħra. Għadna m’għarafniex l-importanza tal-Parlament Ewropew minn wara t-Trattat ta’ Lisbona. Il-Parlament Ewropew, fuq ħafna affarijiet, huwa co-legislator u naħseb li psikoloġikament mhux dejjem nifhmu din ir-realtà. Din hija realtà tajba li qed tkabbar il-leġittimità tal-proġett Ewropew. Jekk il-Kumitat jaċċetta n-nomina tiegħi, nixtieq li ndaħħal dan is-sens fir-rappreżentanza u ċjoè li l-Parlament huwa co-legislator u huwa b’saħħtu daqs il-Kunsill f’ħafna affarijiet. Din hija istituzzjoni li hemm ħafna riżorsi fiha u I want to reach out. Huwa importanti li nibdew niltaqgħu iktar. Ma jfissirx li ma kienx qed isir dan ix-xogħol imma rridu niltaqgħu iktar ma’ dawn in-nies u niltaqgħu magħhom b’mod sistematiku. We need to reach out u nisimgħuhom! Ma mmorrux bl-attitudini li kollox huwa perfett imma mmorru biex nisimgħu l-concerns tagħhom u kif għedt fil-bidu, irridu nikkomunikaw ir-realtà ġenwina tal-pajjiż.

IĊ-CHAIRPERSON: Meta qed tgħid “to reach out”, jiġifieri tagħmel laqgħat strutturati magħhom biex naraw x’azzjonijiet konkreti nistgħu nieħdu? Jien naqbel miegħek li l-Parlament illum sar għandu livell ugwali daqs l-istituzzjonijiet l-oħra. Antikament konna naraw li fil-Kunsill għandek l-eżekuttiv tal-pajjiżi u konna narawh bħala l-muscle tal-political power ta’ dak iż-żmien partikolari. Il-Kummissjoni nqabbluha mal-gvern li għandu f’idejh l-affarijiet ta’ kuljum u allura għandu s-saħħa li jaf x’qed jiġri anke fil-livelli l-iktar l-isfel. Però, qabel it-Trattat ta’ Lisbona, konna naraw lill-Parlament aktar bħala l-post fejn jiddiskuti milli bħala li għandu s-saħħa li jbiddel l-affarijiet. Dan issa nbidel għax qed ikun co-legislator. Allura għandna bżonnu fuq in-naħa tagħna anke biex ninfluwenzaw regoli tal-Unjoni Ewropea minn kmieni fil-livelli l-aktar baxxi. U għalhekk naqbel miegħek fil-prinċipju. 

Nixtieq li tagħtini aktar azzjonijiet konkreti ta’ x’nistgħu nagħmlu f’dan ir-rigward. Naqbel miegħek għaliex naħseb li din hija l-iktar istituzzjoni li ma qbadniex kaptu tagħha minn mindu Malta ssieħbet mal-Unjoni Ewropea, biex nimmanuvraw, mhux qed ngħid għall-Membri Parlamentari Ewropej tagħna għax dawk għandhom il-leġittimazzjoni demokratikament tagħna u nafuhom, imma qed nitkellem fuq livelli ta’ partiti Ewropej. Allura x’nistgħu nagħmlu aktar biex immexxu aktar l-aġenda tagħna fis-sens ta’ liġijiet u regoli li jkunu se jaffettwaw lil pajjiżna?

IS-SUR DANIEL AZZOPARDI: Ix-xogħol kieku naqsmu fi tnejn, fosthom għandek il-lobbying normali fejn m’hemmx regoli ċari dwar kif tagħmel dawn l-affarijiet. Mill-esperjenza tiegħi jien kont nipprova nsib min huwa l-assistent tal-MEP u nibda minn hemmhekk. Normalment, meta jkun hemm kwestjonijiet fejn hemm fehmiet simili, il-messaġġ jasal. Fil-qasam li kont naħdem fih jien kien diffiċli biex nikkomunika r-realtà tal-pajjiż. Jekk pereżempju naqbdu l-enerġija, tant iċ-ċokon ta’ pajjiżna huwa stramb f’għajnejn ċerti MEPs, li trid tqatta’ ċertu ħin magħhom biex tispjegalhom ir-realtà ta’ pajjiżna u, kif ġieli għamlu, dawn jiġu jżuru lil pajjiżna wkoll. Fuq livell ta’ partiti, dawn kollha għandhom rappreżentanza fi Brussell u għandhom il-mod formali tagħhom fuq kif jiltaqgħu. Jiġifieri ma nafx kemm ikun l-irwol tiegħi bħala impjegat taċ-ċivil li nidħol f’dawk it-tip ta’ formazzjonijiet politiċi.

IĊ-CHAIRPERSON: Mhux qed ngħid neċessarjament azzjonijiet konkreti minnek imma kif tista’ tiggwida lill-eżekuttiv u lin-nies li qegħdin taħtek sabiex ikun hemm aċċess? X’nistgħu nagħmlu b’mod aktar konkret biex nirbħuhom u naffettwaw il-proċess minn kmieni u mhux meta jitla’ ħafna ‘l fuq? Mill-ftit esperjenza li għandi ta’ kif jiġru l-affarijiet fl-Unjoni Ewropea, aktar ma taqbadhom kmieni l-affarijiet u akar ma tipprova tinfluwenzahom fil-livelli baxxi, aktar għandek ċans ta’ suċċess milli meta tibda tinħema l-biċċa. Għandek raġun li mhux neċessarjament inti, però kif nistgħu nkunu aktar effettivi? 

IS-SUR DANIEL AZZOPARDI: Ix-xogħol huwa organiku u m’hemmx ktieb tar-regoli għalih. Inti qed tgħid tajjeb ħafna li trid tibda kmieni. Kieku jien nibda minn qabel il-Parlament għax jekk trid taffettwa liġi qabel ma din titla’ quddiem il-kulleġġ tal-kummissarji u tiġi addottata, mela trid issib l-uffiċjal fil-Kummissjoni tramite n-network li jkollok.

IĊ-CHAIRPERSON: Fil-livell ta’ COREPER qiegħed tgħid?

IS-SUR DANIEL AZZOPARDI: Dak jiġi iktar tard. Waqt li l-proposta tkun qiegħda tinħema trid tipprova ssib il-persuna addattata u tispjegalha r-realtajiet ta’ pajjiżek. Ladarba tiġi addottata mill-kulleġġ din se titla’ fil-Kunsill u mbagħad jibda l-proċess normali. Li hemm tajjeb hu li bis-saħħa tal-fatt li l-Parlament huwa wkoll leġiżlatur, ċerti – se nsejħilhom hekk – rebħiet li ma jsirux fil-Kunsill, jekk tkun bil-għaqal tista’ ġġibhom fil-Parlament. Għalhekk huwa importanti li tkun taf lill-MEPs u lill-assistenti tagħhom. 

IĊ-CHAIRPERSON: Aħna kellna l-opportunità li fil-forum tal-Kumitat Permanenti dwar l-Affarijiet Barranin u Ewropej kien ġie l-Kummissarju Oettinger li spjegalna l-isfidi fir-rigward tal-Multi-Annual Financial Framework, fejn bażikament jagħmel il-baġit għal ħafna snin. Spjegalna wkoll li se jkun hemm mid-term analysis tal-baġit biex ma jkunux kommessi mill-ewwel u jkun jista’ jirregola ruħu jekk jara li xi flus mhux qed jintefqu bil-għaqal. Jekk jara li l-Unjoni Ewropea għandha prijoritajiet oħra, jirregola ruħu. 

Din hija xi ħaġa pożittiva però hemm erba’ kurrenti li xtaqt nara mingħandek kif se tbaħħar bejn dawn l-erba’ interessi jew żviluppi li jaffetwaw lill-baġit; l-ewwel nett il-Brexit, fejn se jkollok kontributur ewlieni għall-baġit tal-Unjoni Ewropea li se jonqos u allura f’daqqa waħda għandek kontributur elwieni li ħariġlek u rtira l-baġit tiegħu, b’impatt ovvju li jew se jonqos il-baġit tal-Unjoni Ewropea jew inkella l-Unjoni Ewropea trid issib mezzi oħra ta’ dħul biex tissostitwixxi dik il-kontribuzzjoni. It-tieni hu li għandek l-andament ekonomiku ta’ pajjiżna li l-fatt li sejrin tajjeb ħafna jaffettwana għax ma nkunux intitolati għal xi fondi partikolari. It-tielet huwa l-għattx ta’ pajjiżi li għandhom l-inqas economic performance fl-Unjoni Ewropea jew inkella li għadhom kif daħlu fl-Unjoni Ewropea, bħall-Bulgaria u r-Rumania, li dawn qed jgħidu li mhux qed jirċievu biżżejjed u jridu jiġġustifikaw ruħhom fuq livell nazzjonali man-nies tagħhom li l-Unjoni Ewropea għamlet differenza f’pajjiżhom u allura se jkun hemm dawn il-pressjonijiet. 

Pereżempju, il-Polonja qiegħda tagħmel pressjoni fuq is-social and coehesion fund biex tieħu iktar billi qiegħda tgħid li huwa minnu li kulħadd irid jibqa’ bħala reġjuni però r-reġjuni tagħhom, meta mqabbla ma’ Franza, din għandha storja li tieħu l-flus u sal-lum stabilixxiet ruħha mentri l-Polonja għadha pajjiż ġdid u għandha bżonn aktar. Imbagħad għandek ukoll il-Franċiżi li qed jgħidu li s-sistema tal-agrikoltura tagħhom hija dipendenti ħafna fuq fondi li jirċievu taħt is-CAP u allura dawn ma jistgħux jinxtorbu f’daqqa. Mela għandek dawn l-erba’ kurrenti daqsxejn konflinġenti li se jaffetwawlek żgur l-ewwel nett il-baġit tal-Unjoni Ewropea b’mod ġenerali u t-tieni se jaffettwawlek l-intitolament ta’ Malta minn fondi partikolari li nemmen li ċerta fondi se jkunu qed jonqsulna għal raġunijiet ovvji li aħna qegħdin ‘il fuq mill-medja f’ċerti affarijiet meta mqabbla ma’ stati membri oħra. Kieku għadha kellek tieħu l-kariga x’tagħmel biex tipprova ġġib l-aħjar pakkett għal Malta mid-diversi fondi tal-Unjoni Ewropea?

IS-SUR DANIEL AZZOPARDI: Ir-realtà hi li l-karus hu li hu. Meta jsir il-Brexit u r-Renju Unit joħroġ se nitilfu kontributur importanti. Issa kif se timla dak il-vojt? Ma jidhirx li hemm ħafna modi kif se timlieh. Jekk trid timla dak il-vojt, trid iżżid your own resources u allura tispiċċa tigdem minn post ieħor. Kieku jien x’nagħmel? Diġà beda xi xogħol. Fil-fatt meta l-Kummissjoni ħarġet il-proposti tagħha, ftit tal-ġimgħat ilu, jidher li l-punt ta’ tluq kien wieħed tajjeb u pożittiv. Hawnhekk qed nitkellem dwar il-politika ta’ koeżjoni. U aħna qegħdin naslu hemm ukoll. Però tkun sinjur kemm tkun sinjur, ċerti handicaps jibqgħu. Malta hija u tibqa’ gżira żgħira fil-periferija u hija densely populated, jiġifieri dawk il-problemi se jibqgħu hemm. Dawk huma kollha kwistjonijiet perenni, li jistgħu jibqgħu jintużaw bħala argumenti biex inġibu l-aħjar deal. Ejjew inżommu f’moħħna li l-political negotiations għadhom ma bdewx! Għandna punt ta’ tluq tajjeb u għandna nkunu pożittivi li naslu fl-arrival u nkunu f’pożizzjoni tajba wkoll. 

IĊ-CHAIRPERSON: Tiegħek se jkun inkarigu importanti.  

IS-SUR DANIEL AZZOPARDI: Mija fil-mija u jkun ta’ prijorità. Semmejtlek wieħed mill-argumenti li se jibdew isiru. Argument ieħor hu li meta inti għandek ċerta element ta’ tkabbir, dak it-tkabbir trid issostnih u trid l-għajnuna biex tagħmilha. Għandek argument ieħor li tkun kemm tkun sinjur, Malta tibqa’ tbati minn diseconomies of scale. Apparti l-fatt li l-GDP jintuża bħala kejl biex tkejjel kemm inti għandek tkun eleġibbli għal dawn il-fondi, dan mhuwiex kejl perfett u qed iħalli barra ċerti diżabilitajiet bħalma huwa pajjiż żgħir fejn tidħol l-infrastruttura. Pereżempju għal pajjiż bħal Franza jagħmel sens mil-lat ta’ business li l-highways isiru mill-privat imma għal pajjiżi bħal Malta, dawn l-affarijiet ma jagħmlux sens. Għandek ħafna market failure għaddej. Dawn huma kollha affarijiet li se jintużaw biex kemm jista’ jkun inġibu l-aqwa deal possibbli għal pajjiżna. 

IĊ-CHAIRPERSON: Li kieku kellek tmur fit-tmun tar-rappreżentanza permanenti għada, x’inhi l-ewwel ħaġa li tbiddel fl-istruttura interna fil-mod ta’ kif taħdem ir-rappreżentanza permanenti?

IS-SUR DANIEL AZZOPARDI: L-istil ta’ immaniġġjar tiegħi hu li nixtieq li nitkellem mat-tim tiegħi biex ikolli pjan ta’ azzjoni. Nixtieq li nżiedu l-effettività u l-komunikazzjoni bejn Brussell u l-Belt Valletta. Dik tista’ tiżdied. Se nkomplu nisfruttaw iċ-ċokon ta’ pajjiżna u se nkomplu nużaw il-fatt li aħna żgħar biex inwasslu l-messaġġ malajr ħafna. Nistgħu nħaffu iktar minn ħaddieħor meta nagħmlu hekk. Dik waħda minnhom imma hemm ħafna affarijiet oħra. Il-post għandu diversi affarijiet li jaħdmu tajjeb fih u jien nixtieq nibni fuqhom. Hemm element ta’ tiġdid fuq affarijiet amministrattivi imma ma naħsibx li jkun denju għal dan il-Kumitat li nidħol f’dawn it-tip ta’ dettalji. 

IĊ-CHAIRPERSON: Grazzi. Iktar rimarki? L-Onor. Kristy Debono.

ONOR. KRISTY DEBONO: Sur Azzopardi, l-Onor. Zammit Lewis semma l-isfidi ewlenin, fosthom l-immigrazzjoni u l-pakkett finanzjarju. Fir-rigward tal-armonizzazzjoni fiskali, li hija estremament kruċjali għas-servizzi finanzjarji u għall-industrija tal-logħob, kemm inti fiduċjuż li jirnexxilna nżommu s-sovranità fiskali li għandna bħalissa? Fid-dawl li tlifna alleat importanti fl-Ingliżi, speċjalment waqt il-mandat tal-Prim Ministru Cameron li kien jiġġieled ħafna biex iżomm is-sovranità, kemm qed taraha bħala xi ħaġa realistika li nżommu din is-sovranità? 

Barra minn hekk, inti semmejt ħafna t-tiġdid u l-kontinwità. Inti għadek żgħir imma għandek l-esperjenza wkoll. Tista’ tgħidilna x’se jkun l-approach tiegħek? Se tagħmel revoluzzjoni - għandek l-età li hija ta’ vantaġġ għalik – jew forsi revamp? Se tagħmel a cutting edge sort of managerial and representation argument? Jew inkella se tħalli kollox status quo u kemm tagħmel tiġdid fejn hemm bżonn imma tħalli kollox kemm jista’ jkun kajman?

IS-SUR DANIEL AZZOPARDI: Fir-rigward tat-taxxa ninsab fiduċjuż għas-sempliċi raġuni li t-trattati jagħtu kompetenza sħiħa lill-istati membri fuq taxxa diretta. Imbagħad fuq taxxa indiretta hija storja oħra. Pereżempju hemm exercised competence fuq il-VAT. Din kienet, għadha u se tibqa’ l-pożizzjoni ta’ Malta, li affarijiet ta’ taxxa diretta hija l-kompetenza tal-istat membru! Huwa sempliċi ħafna jekk tħares lejn il-mod strettament tat-trattat. Ovvjament, bħal kull ħaġa oħra, hemm forzi u interessi oħra fl-Unjoni Ewropea li jkunu jixtiequ li ċerti komponenti jkunu l-istess fl-Ewropa kollha. Però l-pożizzjoni tiegħi se tibqa’ kif kienet u allura aħna se nibqgħu mexjin fuq l-istess linji. 

ONOR. KRISTY DEBONO: Fiduċjuż li nżommu s-sovranità minkejja l-kurrenti u l-pressjoni li hemm? 

IS-SUR DANIEL AZZOPARDI: Kif diġà għedt jien ninsab fiduċjuż għax it-Trattat qiegħed fuq in-naħa tagħna. Apparti minn hekk, norbot ma’ li għidt fil-bidu u ċjoè li meta jkun hemm komunikazzjoni ġenwina mal-istituzzjonijiet, fejn nispjegaw li meta għandek sitwazzjoni speċifika s-sistema għandha tindirizza lilek speċifikament, allura hemmhekk nemmen li naslu. Qed ngħid dan minħabba li t-Trattat jagħti l-kompetenza fiskali lill-istati membri mhux b’kumbinazzjoni imma għax huwa dritt ta’ kull stat membru li jkollu reġimè ta’ taxxa li jkun jista’ jintuża biex jagħmel tajjeb għall-geo-physical handicaps tiegħu. Aħna gżira żgħira fil-periferija tal-Unjoni Ewropea u m’aħniex a traffic through country bħal Franza. Allura huwa fid-dritt tagħna li nipprattikaw il-kompetizzjoni fiskali. Naħseb li l-istituzzjonijiet qed jifhmuna fuq dan il-punt. Jekk inżommu dan l-approach nibqa’ fiduċjuż li se nkunu qed nissalvagwardjaw is-settur.

Rigward Brexit żgur li mhux se jgħin il-fatt li r-Renju Unit mhux se jkun fuq il-mejda. Però ninsab infurmat li fis-settur tal-kompetizzjoni fiskali, kważi kull stat membru għandu l-interessi speċifiċi tiegħu. Naħseb li fuq taxxa, minkejja li r-Renju Unit kien joffri ċerta kenn, l-ambjent fil-Kunsill huwa aktar ostili. Bir-Renju Unit u mingħajru, naħseb li bejn wieħed u ieħor se jkollna niffaċċjaw l-istess sfidi.
  
ONOR. DAVID STELLINI: M’għandix dubju li l-preċedessuri tiegħek dejjem kellhom pjan ta’ numru ta’ pajjiżi ma’ min jagħmlu alleanza fuq il-kwestjoni tal-corporate consolidated tax base u dan l-aħħar, fuq it-taxxa diġitali. Peress li issa telqu l-Ingliżi u l-maġġoranzi nbidlu u allura nbidlet xi ftit id-dinamika, kellek iċ-ċans li tara liema pajjiżi qegħdin fuq in-naħa ta’ Malta?  

IS-SUR DANIEL AZZOPARDI: Onor. Stellini, ippermettili nirrispondi l-mistoqsija preċedenti għax għadni ma weġibthiex. Żgur li hemm bżonn li jsir xi aġġornament. F’dan il-mument il-prijoritajiet tiegħi huma l-policy areas. Jekk il-Kumitat jikkonfermani, nibda hemmhekk minn nofs Lulju u se nkun qiegħed nindirizza l-kwistjoni tal-migrazzjoni. Imbagħad nużaw is-sajf biex inlaqqa’ l-kabinett u nkunu nafu x’għandna nbiddlu b’mod għaqli. 	Comment by Jeannine Vassallo: Oqsma politiċi – jew ma tinftihemx?	Comment by Jeannine Vassallo: Suggestion remove ‘hemmhekk’ and replace with : naħdem fir-Rappreżentanza Permanenti ta’ Malta għall-Unjoni Ewropea

Għall-mistoqsija tiegħek Onor. Stellini, iva, kif għamlu tajjeb il-preċedessuri tiegħi aħna għandna plotted out il-pożizzjoni tal-pajjiżi fil-Kunsill. Però kif għidt qabel, fuq affari ta’ taxxa mhux bilfors li se nsibu stati membri li jaqblu magħna dwar is-CCCTB. Nafu min huma l-pajjiżi ħbieb u li kważi jaħsbuha bħalna u nafu liema huma dawk li ma jaqblux magħna. Ma naħsibx li dan huwa l-post li nsemmi ċerta dettalji, imma fil-verità dan is-suġġett ilu s-snin għaddej. Nixtieq insemmi li għal dawn l-aħħar ftit snin kellna dawk li jgħidulhom friendly presidencies, fejn is-suġġett tat-taxxa diretta ddeċidew li ma jagħtuhx prijorità. Issa deħlin għal sett ta’ presidenzi ġodda li jista’ jkun li jagħtuh prijorità. Dik nafuha u qed nippreparaw għaliha.

ONOR. DAVID STELLINI: Rigward il-pakkett finanzjarju, tkellimt issa u anke fir-risposti li tajtna, għedtilna li Malta qiegħda fil-periferija u aħna żgħar u għalhekk għandna permanent handicaps. Dan huwa dejjem argument favorevoli u qisu dejjem nibdew b’dan l-argument biex inġibu iktar fondi għal Malta għax ovvjament aħna m’aħniex bħal-Lussemburgu li huwa fil-qalba tas-suq waħdieni. Però jekk aħna, minħabba li t-tkabbir ekonomiku tagħna kien kbir dan l-aħħar, nitilfu dan l-argument tal-periferija, x’argumenti oħra jifdal biex nagħfsu fuqhom? 

IS-SUR DANIEL AZZOPARDI: Ma semmejtx li s’issa, bħala riżultat tan-negozjati, aħna qegħdin naqgħu fil-kategorija ta’ pajjiż tranżitorju. Minħabba li l-Kummissjoni kabbret il-limitu minimu tal-GDP għal 100%, mentri qabel kien ta’ 90%, dak huwa vantaġġ ieħor għalina. Xi ħaġa li nistgħu nużaw - hawnhekk norbot ma’ mistoqsija parlamentari tiegħek – huwa l-argument ta’ Għawdex. Din hija xi ħaġa strateġika u ma jfissirx li għandu jsir hekk. Però, fit-Trattat tal-Adeżjoni ta’ Malta (2003) teżisti dikjarazzjoni li tgħid li jekk Malta tiġi f’sitwazzjoni fejn inkunu eżawrejna kull argument, wieħed jista’ forsi jħares lejn Għawdex bħala reġjun. Però hemm ħafna inċertezza u hemm ħafna analiżi x’issir qabel. Fil-fatt ġie mniedi proċess biex issir analiżi mill-Kummissjoni Ewropea dwar id-disparità bejn Malta u Għawdex f’termini ta’ ekonomija. Issa jekk jistax jintuża dak l-argument jiddependi fuq l-eżitu ta’ dak ir-rapport. Wieħed għad irid jara. Għadna ma nafux u fl-aħħar mill-aħħar l-importanti hu li nġibu l-aqwa pakkett possibbli lejn il-pajjiż, b’Għawdex ovvjament jibqa’ bħala l-ogħla prijorità. 

ONOR. DAVID STELLINI: Dwar is-CCCTB inti ġustament għedtilna li bħalissa l-Unjoni Ewropea ma tistax tmiss is-sovranità tal-istati membri fil-qasam tat-taxxi diretti minħabba li hemm it-trattati. Però, il-forzi politiċi huma enormi. Il-Kummissjoni Ewropea, l-Italja, Spanja, Franza, il-Ġermanja u l-maġġoranza tal-Parlament Ewropew iridu li nimxu f’dik id-direzzjoni. Jekk qatt xi darba din tidħol, x’taħseb li huma x’konsegwenzi fuq Malta?

IS-SUR DANIEL AZZOPARDI: Pjuttost ovvji. Il-konsegwenzi jkunu ħżiena.

ONOR. DAVID STELLINI: Għall-ekonomija?

IS-SUR DANIEL AZZOPARDI: Hekk hu. Għalhekk se nibqgħu nirreferu għat-Trattat li jgħid li kull stat membru għandu jkollu r-reġimè fiskali tiegħu li ġie approvat fl-2004 u li sal-lum għadu in line mal-prattiċi tal-OECD.

ONOR. DAVID STELLINI: Rigward il-Brexit kellek ċans tidħol ftit fuq ix-xenarji differenti li hemm bejn ir-Renju Unit u l-Unjoni Ewropea u l-futur ta’ dawn it-tnejn bħal pereżempju fuq id-dwana, il-ftehim dwar il-kummerċ ħieles u l-aċċess għas-suq waħdieni? Se nieħdu l-mudell Norveġiż? U jekk ir-Renju Unit joħroġ u ma jkunx hemm ftehim, taħseb li jkun hemm konsegwenzi fuq Malta? 

IS-SUR DANIEL AZZOPARDI: Jien bħalissa nista’ nikkummenta fuq il-fatti. Bħalissa l-focus huwa fuq il-withdrawal agreement u hemm target date li sal-Kunsill li jmiss, jiġifieri għall-aħħar ta’ dan ix-xahar, ikun hemm ftehim fuq it-tluq. Għad hemm xi affarijiet pendenti bħall-kwestjonijiet tal-Irlanda u tal-governanza. Fuq il-futur inkun qed nispekula. Lanqas fuq livell Ewropew m’aħna qed niddiskutu l-futur. Se nibdew niddiskutu l-futur ladarba jgħaddi l-Kunsill tal-Ewropa u mbagħad għandna bejn Ġunju u Ottubru biex nippjanaw il-futur politiku. Imbagħad minn Ottubru ‘l hemm jibda proċess simili fuq it-tluq tar-Renju Unit mill-Unjoni Ewropea, fejn wieħed jidħol f’ħafna dettall. Marzu huwa d-deadline. Inkun qed nispekula jekk nitkellem fuq il-futur għax lanqas fuq livell Ewropew m’aħna hemmhekk. 

ONOR. DAVID STELLINI: Jekk jiġi imprenditur Malti li jesporta u jimporta mir-Renju Unit u jistaqsik għandux ikun inkwetat jew le fuq din il-kwestjoni, x’tirrispondih?

IS-SUR DANIEL AZZOPARDI: By default se jkun hemm livell ta’ inċertezza u dik hija aħbar ħażina ħafna għan-negozju. 

ONOR. DAVID STELLINI: Inti qed tgħid li tgħidlu li f’dan l-istadju għadu kmieni wisq biex tgħidlu?

IS-SUR DANIEL AZZOPARDI: Ma naħsibx li huwa parir li għandi nagħtih jien. Normalment imprenditur jagħmel ir-riċerka tiegħu tajjeb biżżejjed fuq jekk għandux jinvesti jew le.

ONOR. DAVID STELLINI: Inti qed tgħid li fil-mument għadu kmieni wisq ...

IS-SUR DANIEL AZZOPARDI: Iktar milli nagħti parir lill-imprenditur ...

ONOR. DAVID STELLINI: (Interruzzjonijiet) Hawnhekk qed nistaqsi dwar l-istate of play. Wasal iż-żmien li Malta tiġbed il-konklużjonijiet tagħha dwar l-effetti fuq l-imprendituri Maltin? Jew għadna lura wisq? 

IS-SUR DANIEL AZZOPARDI: Li qed tgħid inti tant huwa pertinenti li l-Gvern għamel Brexit Unit li qiegħed jamministra kollox hu minn post wieħed. Dawn huma kwestjonijiet li se jiġu indirizzati minn dan il-Unit u jien inkun f’kuntatt kontinwu miegħu. Però biex inwieġeb il-mistoqsija tiegħek irrid ngħid li kieku jien, naħdimha bil-maqlub. Fil-fatt nixtieq li r-rappreżentanza tikkumplimenta dawn l-isforzi sabiex inħeġġu ċerti azjendi ħalli jirrilokaw hawnhekk. Dik iva, u nixtieq li r-rappreżentanza tintuża għal dan il-għan.

ONOR. DAVID STELLINI: Sorpriż li qed tgħid hekk għax aħna għandna t-taskforce! L-idea tiegħek allura kif tidħol fl-idea tat-taskforce?

IS-SUR DANIEL AZZOPARDI: Ir-rappreżentanza, bħala ambaxxata ġewwa waħda mill-ibliet l-aktar importanti fl-Ewropa, naħseb li tista’ sservi biex tikkumplimenta din it-taskforce. 

ONOR. DAVID STELLINI: Rigward ir-rapporti li saru mill-Parlament Ewropew f’dak li għandu x’jaqsam mar-rule of law u l-ġustizzja, rajna wkoll li r-risposta tal-Kummissjoni Ewropea mhux dejjem ikollha l-istess ton tal-Parlament Ewropew. Din tiġri ħafna drabi f’kull aspett tal-politika Ewropea, fejn il-Kummissjoni Ewropea tieħu approach xi ftit jew wisq differenti mill-Parlament Ewropew. Inti għidtilna li l-Parlament Ewropew qed isir importanti wkoll. Taħseb li wieħed għandu jagħti ftit inqas piż lill-Parlament Ewropew milli jagħti lill-Kummissjoni Ewropea jew inkella għandek tagħti piż lit-tnejn li huma? Jekk għandek tagħti piż lit-tnejn li huma, kif se jkun l-approach tiegħek? 

IS-SUR DANIEL AZZOPARDI: Kemm nagħtih piż jien, dik hija kwestjoni ta’ opinjoni. Min-naħa tiegħi nibqa’ ma’ dak li għidt fil-bidu nett u ċjoè li l-Parlament huwa istituzzjoni importanti ħafna u se nagħti ħafna kas ta’ dak li jgħid. Però jien tajt daqqa t’għajn lir-risposti tal-Kummissjoni u din toqgħod attenta ħafna u tibbaża ruħha fuq il-fatti. Jien l-istess se nagħmel u ċjoè se nibbaża ruħi fuq il-fatti anke meta se nagħmel kuntatt mal-Parlament Ewropew. 

ONOR. DAVID STELLINI: Għandi xi mistoqsijiet li ma ssemmewx fil-mistoqsijiet bil-miktub.

IĊ-CHAIRPERSON: Ħa nagħmel referenza testwalment għall-Artiklu 48 B (4) fejn il-Liġi tal-Kapitlu 497 tal-Public Administration Act tgħid li l-mistoqsijiet li jsiru bil-fomm iridu jkunu teknikament relatati mal-mistoqsijiet u mat-tweġibiet li jkunu saru bil-miktub. Inti liberu li tistaqsi, però kemm jista’ jkun inżommu mas-suġġett. Għandna nagħmlu mistoqsijiet li jkollhom x’jaqsmu mal-kompetenzi tiegħu, ma’ dak li jrid jagħmel u mal-isfidi li se jiffaċċja. Jekk se tagħmel mistoqsijiet f’dan ir-rigward tista’ tipproċedi.

ONOR. DAVID STELLINI: Se niffoka fuq l-affarijiet barranin relatati mal-immigrazzjoni u nsemmi l-Libja. X’taħseb li għandu jsir f’dan il-pajjiż? Nafu li l-Unjoni Ewropea nefqet ħafna flus biex tħarreġ lill-guardia costiera Libjana. Il-Prim Ministru din semmiha kemm-il darba fil-Parlament u huwa importanti li nibdew nafdaw lil dawn in-nies. Operation Sofia tal-Unjoni Ewropea tiġbor ukoll l-intelligenza, kif tagħmel il-Frontex. Issa mingħajr ma nikkwota lill-Frontex jew lill-Operation Sofia, nafu li hemm mijiet ta’ immigranti jistennew biex jitilqu mill-Afrika ta’ Fuq għal Malta. X’taħseb li għandu jsir iktar mil-livell Ewropew, speċjalment fir-rotta ċentrali tal-Mediterran?

IS-SUR DANIEL AZZOPARDI: Bir-rispett kollu imma dak li naħseb jien huwa pjuttost irrelevanti għax jien se nkun qed nimbotta l-pożizzjoni ta’ Malta. Li kieku kellek tistaqsini dwar il-pożizzjoni ta’ Malta, jiena nemmen li l-politika tal-migrazzjoni m’għandhiex tittieħed à la carte. Hemm erba’ pilastri u wieħed minnhom huwa dak li semmejt inti, jiġifieri li tindirizza x-xatt minn fejn jitilqu dawn in-nies. Dik hija parti mis-soluzzjoni. Smajna lllum stess b’rapporti li se jkun hemm Kunsill Ewropew informali, li fost affarijiet oħra jista’ jkun li jiddiskuti l-idea li jkun hemm dawn iċ-ċentri ta’ ażil jew ċentri fejn jiġu proċessati dawn il-persuni, biex min għandu każ ta’ ażil jiġi pproċessat iktar malajr, u min le, jiġi proċessat skont il-każ. Dik hija parti mill-puzzle. L-investiment f’dawn il-postijiet, bħalma ġara fil-Libja, jidher li qed iħalli ċerta effett pożittiv. Però xorta mhux biżżejjed u hemm pilastri oħra. Għalhekk dejjem ngħidu li għandu jkun hemm soluzzjoni Ewropea bbażata fuq il-pakkett leġiżlattiv li kien ħareġ fl-2016.

IĊ-CHAIRPERSON: Fil-każ ta’ Malta naqbel u m’hemmx dubju li għandu jkun hemm approach min-naħa tal-Unjoni Ewropea fir-rigward tal-kwestjoni tal-immigrazzjoni. Din għidtha pubblikament u ktibt ukoll fuqha. Taħseb li l-isforz li tiġi indirizzata l-problema tal-immigrazzjoni at source, b’investiment u iktar sigurtà fil-pajjiżi minn fejn ġejjin l-immigranti, fil-forma wkoll tal-Africa Fund, li l-Unjoni Ewropea għandha tinvesti iktar f’dan il-fond għax jista’ jkun li b’hekk inkunu qed nindirizzaw iktar il-problema at source? X’għandha tkun il-pożizzjoni ta’ Malta f’dan ir-rigward?

IS-SUR DANIEL AZZOPARDI: Qiegħed tirreferi għall-Africa Trust Fund, li l-kunċett tiegħu kien ħareġ mill-Valletta Summit. Din hija l-opinjoni tiegħi għax jien ma nagħmilx il-pożizzjoni ta’ Malta. Dik hemm implikazzjonijiet dwar il-baġit għaliha. Ftit ilu tkellimna fuq l-MFF, li tiffoka mhux ħażin fuq il-migrazzjoni, però jekk qed titkellem fuq fondi għall-iżvilupp f’pajjiżi terzi li minnhom joriġinaw l-immigranti, id-diskussjoni tkun ħafna usa milli waħda bħal din. Fil-prinċipju tagħmel sens u diġà tintuża. Fil-fatt ġie rapportat li ċerti pajjiżi naqsilhom l-influss tal-immigranti. Naturalment din tirrikjedi sforzi fuq medda ta’ żmien u jrid ikun ikkumplimentat mal-biċċiet l-oħra tal-pilastri li semmejna.

IĊ-CHAIRPERSON: Din hija kwestjoni ta’ kemm tinvesti, eċċ. Hija kommessa meta tara l-istampa l-kbira, bil-prijoritajiet l-oħra li hemm fl-Unjoni Ewropea għax veru li l-immigrazzjoni hija kwestjoni importanti imma mill-perspettiva tal-Unjoni Ewropea hemm prijoritajiet oħra. Kemm se jkun l-ammont tal-investiment? Jiena naqbel miegħek li din hija miżura fit-tul u mhux se tgħinna biex nikkombattu dak li huwa imminenti quddiemna. 

ONOR. DAVID STELLINI: Jista’ jkun li l-ammont tal-flus fil-fond tal-koeżjoni jonqos. Jekk jonqos, Malta kif tkun tista’ tibbenefika minn fondi li se jiżdiedu ħafna, bħal tal-immigrazzjoni, tal-Erasmus u tal-innovazzjoni u r-riċerka?

IS-SUR DANIEL AZZOPARDI: Din hija mistoqsija tajba ħafna. Naħseb li għandna passat tajjeb fejn jidħlu dawn it-tip ta’ fondi. Inzertajt li l-post li naħdem fih issa nagħmlu użu minn dawn il-fondi diretti. Naħseb li l-aħjar mod kif Malta tista’ tuża dawn il-fondi huwa billi nagħtu s-setgħa lill-aġenziji lokali permezz ta’ aktar għarfien dwar kif wieħed għandu jagħmel użu minnhom. Għandek ukoll element ta’ esperjenza u trid tkun imħarreġ fuq kif tapplika għal dawn il-fondi. Huwa importanti li l-proġetti tiegħek ikunu in line mal-prijoritajiet li għalihom saru disponibbli dawn l-istrumenti finanzjarji. 

Biex nagħti eżempju ta’ fondi diretti li l-Kummissarju Oettinger għadu kif ippreżenta - dan il-finanzjament kiber iktar minn dak li hemm bħalissa – nista’ nsemmi l-Connecting Europe Facility li huma l-fondi li qed nużaw biex niffinanzjaw il-pipeline tal-gass. Dan kollu qiegħed jiġi ffinanzjat minn fondi diretti. L-aġenzija li fiha qed naħdem bħalissa napplikaw għal fondi direttament mal-Kummissjoni Ewropea u meta ġejna biex napplikaw għall-aħħar tranche ta’ fondi ġejna l-ewwel fost il-pajjiżi kollha. Dan ir-riżultat kien bis-saħħa tal-fatt li kellna l-għarfien u l-ħiliet meħtieġa bis-saħħa ta’ taħriġ li ħadna. Il-Gvern forsi jista’ jkompli jibni fuq dan it-tajjeb u jsaħħaħ iktar l-entitatjiet lokali li japplikaw biex iġibu dawn il-fondi diretti. Il-fondi qegħdin hemm u sta għalina biex inġibuhom.

IĊ-CHAIRPERSON: Se nissospendi l-laqgħa għal ftit minuti sakemm jerġa’ jingħaqad magħna l-Onor. Carmelo Mifsud Bonnici għaliex xtaq jagħmel xi mistoqsijiet lis-Sur Azzopardi.

Is-seduta ġiet sospiża għal ftit minuti.

IĊ-CHAIRPERSON: Nistgħu nkomplu s-seduta tas-smigħ tas-Sur Daniel Azzopardi. L-Onor. Carmelo Mifsud Bonnici.

ONOR. CARMELO MIFSUD BONNICI: Sur Azzopardi, inti kellek opportunità li tiltaqa’ ma’ rappreżentanti permanenti oħrajn fl-Unjoni Ewropea? Inkun qed ngħid sew li rappreżentanti permanenti jkollhom ċerta età u jkollhom ċerta esperjenza għax ikunu ilhom ċertu ammont ta’ żmien fis-servizz tagħhom fil-pajjiżi rispettivi tagħhom?

IS-SUR DANIEL AZZOPARDI: Iva, jien għamilt diversi snin naħdem hemmhekk u ħdimt ma’ diversi rappreżentanti permanenti li kellha Malta stess. Inħossni grat li ħdimt ma’ dawn in-nies. Dħalt ukoll f’diversi COREPER meetings u naf xi jfisser li tkun rappreżentant permanenti ta’ pajjiż. 

ONOR. CARMELO MIFSUD BONNICI: Xejn iktar min-naħa tiegħi. Nirringrazzjak.

IĊ-CHAIRPERSON: L-Unjoni Ewropea tiġi kkritika ħafna drabi fuq dak li huwa d-defiċit demokratiku u ċ-ċittadini tal-Unjoni Ewropea jaraw li l-Unjoni Ewropea hija ‘l bogħod u li d-deċiżjonijiet ma jitteħdux skont il-polz taċ-ċittadini. Għandna sitwazzjoni fejn f’ċerti pajjiżi - fortunatament f’Malta m’għandniex u l-istatistika turi li n-nies huma kuntenti bl-esperjenza Ewropea li kellhom mill-accession lil hawn - hemm dan ix-xettiċiżmu dwar l-Unjoni Ewropea. Ovvjament jien ma naqbilx ma’ dan is-sentiment. Però imbagħad, min-naħa l-oħra, jiena realistiku li teżisti problema. Issa inti x’tara li tista’ tagħmel l-Unjoni Ewropea biex tiġi aktar qrib iċ-ċittadin? X’tista’ tagħmel inti bħala potenzjalment u eventwalment kap ta’ din ir-rappreżentanza permanenti biex twassal iktar dak li tkun qed tagħmel l-Unjoni Ewropea liċ-ċittadini Maltin?

IS-SUR DANIEL AZZOPARDI: Jien naħseb li tista’ tispjega u tallaċċja dan id-defiċit demokratiku li qed issemmi permezz ta’ komunikazzjoni iktar ġenwina. Sfortunatament hawn tendenza li tissejjaħ il-blame it on Brussels approach, li meta jkollok xi ħaġa ħażina f’pajjiż jeħel Brussell.

IĊ-CHAIRPERSON: Skużani imma din li qed tgħid inti għadu kif semmiha l-Viċi President tal-Kummissjoni Frans Timmermans f’intervent li għamel ilbieraħ f’Sofia. Jien kont preżenti għal din il-laqgħa. Fil-fatt Timmermans qal li l-gvernijiet ħafna drabi jkun konvenjenti għalihom li jwaħħlu fi Brussell meta tiġi ħażina, mentri meta tiġi tajba jgħidu li jkun mertu tagħhom.

IS-SUR DANIEL AZZOPARDI: Naħseb li l-keyword hija l-komunikazzjoni. L-ewwel nett irridu nikkomunikaw xi jgħidu t-trattati u x’inhuma l-kompetenzi tal-Unjoni Ewropea u fejn hemm mixed competences. Hemm ċerti areas fejn l-Unjoni Ewropea sempliċement m’għandhiex kompetenza u mbagħad hemm areas oħra fejn għandha kompetenza. U fejn għandha kompetenza naħseb li huwa importanti li dak li qed jiġri hemm fuq jiġi kkomunikat aħjar hawnhekk! Il-mod ta’ kif taħdem mhuwiex sempliċi, anzi huwa pjuttost kumpless. Tajjeb ngħidu li l-Unjoni Ewropea tmur lil hinn mill-fondi u kull qasam fejn l-Unjoni Ewropea għandha kompetenza tmiss b’mod dirett maċ-ċittadin. Din hija xi ħaġa li trid tibda tinftiehem. Jiena naħseb li it takes two to tango f’dan il-każ, kemm min-naħa tal-istituzzjonijiet biex jikkomunikaw aħjar x’inhu jiġri u kif ukoll min-naħa tal-istati membri biex jikkomunikaw fejn l-Unjoni Ewropea għandha kompentenza u, fejn għandha, x’inhu jiġri. 

IĊ-CHAIRPERSON: Nemmen li għandi nsemmi l-kontroversja li kienet inqalgħet li tolqot politikament settur partikolari tas-servizzi f’pajjiżna u li huwa settur importanti. Hawnhekk qiegħed nirriferi għas-settur tas-super yachts u s-servizzi relatati magħhom, u dak li nqala’ fir-rigward tal-VAT, li tkellem dwarha wkoll il-Kummissarju Moscovici, fejn aħna bħala Gvern għidnilu li l-pożizzjoni tagħna hi li r-regimè tagħna huwa konformi ma’ dak ta’ pajjiżi oħra. Inti konxju minnha din? Taħseb li għandna nibqgħu fermi fil-pożizzjoni tagħna biex nissalvagwardjaw settur li qed jifjorixxi u li huwa importanti għalina għax huwa niċċa ekonomika li minnha qed jgħixu ħafna nies u qed nikkreaw diversi impjiegi?

IS-SUR DANIEL AZZOPARDI: Iva, ninsab konxju tal-kwestjoni u ninsab aġġornat ukoll. Però jekk tippermettili ma xtaqtx nidħol fid-dettalji tal-każ minħabba li hemm korrispondenza għaddejja u ma nħossx li dan huwa l-post adattat biex nidħol fid-dettalji tal-każ. Madankollu nista’ ngħid li għandna argumenti b’saħħithom. 

IĊ-CHAIRPERSON: Taf ukoll li eventwalment din se tkun sfida li se jkollok quddiemek. 

IS-SUR DANIEL AZZOPARDI: Hekk hu.

IĊ-CHAIRPERSON: Grazzi. Iktar rimarki? (Onor. Membri: Le) Mela nirringrazzja lis-Sur Azzopardi u nitolbu sabiex jirtira ftit mill-Kamra sakemm inkomplu niddiskutu bejnietna din il-ħatra. 

Fil-5.07 p.m. l-Onor. Zammit Lewis irringrazzja lis-Sur Azzopardi u talbu jirtira mill-Kamra tal-Kumitat.

IĊ-CHAIRPERSON: Niddikjara li ġiet diskussa n-nomina tas-Sur Daniel Azzopardi. Ngħaddu issa għall-vot billi ristretti dwar kif il-Kumitat għandu joħroġ ir-rakkmandazzjoni, bit-Tielet Parti tal-Ħames Skeda tal-Kapitlu 497 tal-Liġijiet ta’ Malta. Il-mistoqsija hi rigward in-nomina tas-Sur Daniel Azzopardi bħala Rappreżentant Permanenti tal-Unjoni Ewropea. Dawk favur? (Onor. Membri: Aye) Dawk kontra? (Onor. Membri: No) Carried.	Comment by Jeannine Vassallo: This didn’t happen.....do we have to write it because of procedure?

ONOR. MEMBRU: Division.	Comment by Jeannine Vassallo: ???

IĊ-CHAIRPERSON: Skont il-ftehim milħuq, il-votazzjoni tittieħed issa stess.

Il-Kumitat ivvota hekk:

VOTAZZJONI NRU 1: 

Favur: 4

L-Onor.
Robert Abela
Clayton Bartolo	
Emanuel Mallia	
Edward Zammit Lewis

Kontra: 3
Robert Cutajar
Carm Mifsud Bonnici
David Stellini

In-nomina għaddiet.

IĊ-CHAIRPERSON: In-nomina ġiet approvata b’erbgħa voti favur u tlieta kontra u għaldaqstant ninforma lill-Kumitat li se jagħti parir favur il-ħatra tas-Sur Daniel Azzopardi bħala Rappreżentant Permanenti ta’ Malta għall-Unjoni Ewropea skont kif ipprovdut fis-subartiklu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497. Skont l-istess provvediment, flimkien mal-parir imsemmi, għandhom ukoll jintbagħtu l-Minuti tal-laqgħa tal-Kumitat lill-Ministru konċernat.	Comment by Jeannine Vassallo: Then he read out the 5th schedule .....do we not write this down?

Sur Azzopardi, nixtieq ninfurmak li ddeliberajna skont ma jirrikjedi l-Att dwar l-Amministrazzjoni Pubblika u kien hemm bżonn li jittieħed vot minn dan il-Kumitat dwar il-ħatra tiegħek. Il-vot għadda b’erba’ favur u tlieta kontra. Ġiet ukoll verbalizzata r-rakkomandazzjoni li din tintbagħat lill-Ministru responsabbli li ressaq in-nomina tiegħek quddiem dan il-Kumitat. Il-Ministru responsabbli se jirċievi ittra li dan il-Kumitat kien favur in-nomina tiegħek. Grazzi.

IS-SUR DANIEL AZZOPARDI: Nirringrazzjak.

IĊ-CHAIRPERSON: Il-Kumitat huwa aġġornat għal data u ħin li se jiġu komunikati iktar ‘il quddiem. Grazzi.

Fil-5.19 p.m. il‑Kumitat aġġorna għal data li għandha tiġi komunikata aktar ’il quddiem.

